HORDALAND SOGELAG  25 ÅR.

Markering 8. oktober 2011 på Fleischer Hotell, Voss
Gode sogelagsfolk

Godt å sjå at så mange har teke vegen hit her idag for å vera med og markera 25- års feiringa til Hordaland sogelag.

Sogelaget vart skipa 10. november 1986 og staden var Bryggens Museum i Bergen.  

For 5 års sidan markerte me 20 års dagen til laget, og dåverande fylkesarkivar Egil Nysæter, som er gjest her idag, gav oss ei glimrande oversikt over forhistorien som munna ut i oppstarting av Hordaland sogelag.  Eg tillet meg å bruka faktaopplysningane han der gav oss, - for fakta er fakta, og så kan historien broderast ut alt etter kor store talegåvene våre er.


Dåverande statsarkivar Jon Bing fekk i juli 1916 igang Vestlandske Historielags Fællesforening, som ei overbygging av dei regionale sogelaga som etter 1908 var starta opp på Vestlandet. Dette felleslaget fekk i stand det aller første folkeminne- og lokalhistoriske kurset her  i landet i Bergen i 1918. Kurset gav både lærdom og inspirasjon. 

Men det var ikkje så mykje som skjedde utover å dela ut statlege stipend for innsamling av vestlandske tradisjonar.

I 1955 tok Bergens Historiske Forening initativet til eit samarbeid mellom bygde- og byhistoriske lag, som resulterte i det første Vestlandske historikarmøte i mars i 1957, og fram til og med 1981 vart det avvikla 18 årlege møte i Hordaland, Sogn og Fjordane og Sunnmøre.

Omorganisering av fylkeskommunen skjedde i 1976, og historikar og kultursjef  Åsmund Mjeldheim tok i 1982 initiativet til årlege lokalhistoriske møte for Hordaland. Det første møtet vart halde på Hardanger folkemuseum 5. og 6. juni, og temaet var eldre foto. Eit tema som er like aktuelt i dag. Dei lokalhistoriske møta gjekk på omgang mellom folkemusea.

I 1984 sette det lokalhistoriske møtet ned eit interimestyre for 

eit komande Hordaland sogelag.


I 1986 var tida komen så langt at Hordaland sogelag vart skipa.  Eg vil påstå at fødselhjelparane var Hordaland fylkeskommune med dyktige fagfolk i Kulturetaten.


I vedtektene for laget står det at føremålet er å fremja interesse for, og auka kjennskap til lokalhistorie og kulturvern i Hordaland. Regionale og lokale sogelag og tilsvarande organisasjonar innan Hordaland fylke kan vera medlemer i laget.  Vidare kan laget ta på seg oppgåver som best kan løysast på fylkesnivå, slik som kurs, seminar, kjeldepublikasjonar m.m.  Saman med eitt eller fleire av medlemslaga står laget som tilskipar av det årlege ”Lokalhistoriske møte for Hordaland”.  Pr. idag er 35 lokale soge- og historielag medlemer.


Fylkeskommunen er rause med å gje tilskot til dei lokalhistoriske møta, eller dagane, etter søknad. Kvart år frå og med 1987 har Hordaland sogelag hatt hovudansvaret for desse møta. Det siste gjekk av stabelen no i vår i samarbeid med Åsane historielag.


Alt arbeid som vert lagt i for å driva Hordaland sogelag skjer frivillig. Laget har framleis ikkje nok inntekter til å løna ein sekretær, som kunne vore til stor hjelp med med å iverksetja alle både kort- og langsiktige planar som laget har.  Men slik er det i sogelagsrørsla.

Til og med Landslaget for lokalhistorie strevar med økonomien for å kunna gje gode tenester til både fylkeslaga og lokallaga. Ei undersøkjing som landslaget for lokalhistorie føretok for nokre år sidan, viser at verdien av det frivillige arbeidet med lokalhistorie kan omreknast til mange millionar. Men så har de som står på truleg ei stor interesse og glede av det de får til i regi av historie / sogelaget. 

Det er mange saker Hordaland sogelag driv med.  Me har fram gjennom tidene skipa til ymse kurs i bevaring av både materielle og immaterielle kulturminne.  Det siste store prosjektet laget har arbeid med er Skottehandelen, der føremålet er å få i stand utstillingar av kva som vart eksportert og importert i den tida Skottehandelen føregjekk.

Fylket har gjeve eit bra tilskot til dette arbeidet.  Saka er no lyfta vidare til Sunnhordland Museum som kan gjera det praktisk mogeleg å gjennomføra prosjektet.


Eit anna emne er innsamling av ymse temaer som har vore på trykk i ymse lokalhistoriske skrifter.  Tanken er å få dette trykt opp og utgjeve i såkalla temahefte.  Slike saker tek tid, men gradvis vil det nok koma noko ut av dette og.  Første heftet vart trykt på nytt for eit par år sidan, og er kome i sal ute i lokallaga.


Dei siste åra har også sogelaget arrangert studieturar til land og øyer i Vesterled, dit vikingane i si tid drog, og meir eller mindre utførde gode og mindre gode gjerningar. Dei lokale soge/historielaga har gjennom medlemsbrev frå leiaren fått tilbodet sendt ut om dette, og der interessert medlemar kan melda seg på turen. Dette skjer utan noko kostnad for Hordaland sogelag. Det er eldsjeler i styret som frivillig driv i gang dette tiltaket og har kontakt med reisebyrået.  Turane har gått til Shetland/Orknøyane, Skottland/Hebridane, Isle of Man, Normandie, Island og no sist sommar til Irland. Turane har gjeve deltakarne interessant og god lærdom om spora vikingane sette etter seg. Like så har desse turane og ”mimresamlingane” etterpå vist seg å skapa personleg nettverk mellom sogelaga i Hordaland. Dette er viktig.


Hordaland sogelag er 25 år, og det som vart skapt og tanken bak det heile i 1986 har vist seg å vera liv laga, takka vere eldsjeler som finn trivnad og glede i frivillig soge- og historielagsarbeid.

Lukke til vidare med arbeidet i åra som ventar framover.

